
கீழ் வகுப்புகளில் ஆசிரியர் ஒவ்வொருவரும் முப்பத்தைந்து பேர்களுக்கே பொறுப்பு என்று மதிப்பிட்டோம்.
புள்ளி விவரங்களையும் கணக்குகளையும் நானே தணிக்கை செய்து, முடிவு எடுத்தேன்.
இப்படித் திட்டங்களை உருவாக்கிக் கொண்டிருக்கையில், இரண்டொருமுறை கல்வி அமைச்சரின் சீரிய ஆலோசனையைப் பெற்றேன்.
அவர் மொத்தத்தில் எனது அணுகுமுறையை ஆதரித்தார். திட்டம் தீட்டும் பருவத்தில், ஒரு பெரியவர் என்னைத் தேடி வந்தார்; ஆலோசனை ஒன்றைக் கூறினார்.
ஆலோசனை சொல்லும்போது, இதுபற்றித் திட்டமிடுகையில், நம் தமிழ்நாட்டுத் தேவைகளை மட்டும் எண்ணினால் போதாது, அம் மட்டத்தில், அவர்கள் இந்தியா முழுவதும் சென்று பணிபுரியக்கூடியவர்கள், வெளிநாடுகளிலும் வேலை பார்க்கக்கூடியவர்கள் என்பதை மறக்காமல், எதிர்காலத் தேவையை மதிப்பிடுங்கள்’ என்றார்.
எது பற்றி அப்படிக் கூறினார்? பொறியியற் கல்வி வளர்ச்சி பற்றி அப்படிக் கூறினார். அந்தத் தொலைநோக்காளர்-உலகளாவிய நோக்கர்-எவரோ? மதுரை, டி. வி. எஸ். இராஜம் டி. வி. எஸ். தொழில் அதிபர். 'இரண்டாவது அய்ந்தாண்டுத் திட்டக் காலத்தில், முடிந்தால் மேலும் இரண்டு பொறியியல் கல்லூரியும் முடியாவிட்டால் ஒன்றாவது, தொடக்கத் திட்டம் போட்டு நிறைவேற்றுங்கள்’ என்றார் திருவாளர் இராஜம்.
பொறியியற் கல்லூரி தொடங்கும்படி, பொதுக்கல்வி இயக்குநரிடம் சொல்லுவானேன்?
அப்போது பொதுக்கல்வி இயக்குநரே, பொறியியற் கல்வியைக் கவனித்து வந்தார். பொறியியற் கல்விக்கு என்று தனி இயக்குநர் இல்லை.
திருவாளர் இராஜம் கூறியது சரி என்று பட்டது. அதை வெளிப்படுத்திக் கொள்ளாமல், கிண்டி பொறியியற்
கல்லூரி முதல்வர் கர்னல் பால் அவர்களோடு கலந்து உரையாடினேன்.

		 இப்பக்கம் கடைசியாக 9 ஆகத்து 2018, 11:13 மணிக்குத் தொகுக்கப்பட்டது.

